
AYOLLAR TADBIRKORLIGINI RIVOJLANTIRISHNING SAMARADORLIK 

KOʻRSATKICHLARI VA UNGA TAʼSIR KOʻRSATUVCHI OMILLAR 

 

ПОКАЗАТЕЛИ ЭФФЕКТИВНОСТИ РАЗВИТИЯ ЖЕНСКОГО 

ПРЕДПРИНИМАТЕЛЬСТВА И ФАКТОРЫ ВЛИЯНИЯ 

 

EFFECTIVENESS INDICATORS OF WOMENʼS ENTREPRENEURSHIP 

DEVELOPMENT AND INFLUENCER FACTORS 

 

Xusanova Zulfiya Rahmatullaevna  

Andijon davlat universiteti, “Menejment” kafedrasi dotsenti, i.f.f.d. (PhD) 

 

          Annotatsiya 
Ushbu maqolada Andijon viloyatida ayollar tadbirkorligini rivojlantirishning samaradorlik 

koʻrsatkichlari va ularga taʼsir koʻrsatuvchi omillar ilmiy jihatdan tahlil qilingan. Tadqiqotda Andijon 

viloyati statistika boshqarmasining kichik biznes va xususiy tadbirkorlikning yalpi ichki mahsulot 

(YAHM), sanoat, qurilish va bandlik koʻrsatkichlaridagi ulushiga doir rasmiy maʼlumotlari, 

shuningdek asosiy kapitalga oʻzlashtirilgan investitsiyalar oʻsish surʼatlari asosiy tahlil obyekti 

sifatida olingan.  

Kalit soʻzlar: ayollar tadbirkorligi, samaradorlik koʻrsatkichlari, taʼsir omillari, kichik biznes 

ulushi, Andijon viloyati, investitsiyalar, YAHM, sanoat. 

 

В данной статье научно проанализированы показатели эффективности развития 

женского предпринимательства в Андижанской области и факторы, влияющие на них. В 

качестве информационной базы использованы официальные данные Управления статистики 

Андижанской области о доле малого бизнеса и частного предпринимательства в ВВП, 

промышленности, строи-тельстве и занятости, а также темпы роста освоенных инвестиций в 

основной капитал.  

Ключевые слова: женское предпринимательство, показатели эффективности, факторы 

влияния, доля малого бизнеса, Андижанская область, инвестиции, ВВП, промышленность, 

занятость. 

 

This article provides a scientific analysis of the efficiency indicators of womenʼs 

entrepreneurship development in Andijan region and the factors affecting them. The study is based 

on official data from the Statistical Department of Andijan Region on the share of small business and 

private entrepreneurship in GDP, industry, construction and employment, as well as growth rates of 

fixed capital investments.  

Keywords: womenʼs entrepreneurship, efficiency indicators, influencing factors, small 

business share, Andijan region, investments, GDP, industry, employment. 

 

Ayollar tadbirkorligini rivojlantirish samaradorligini baholash zamonaviy iqtisodiy 

tadqiqotlarning dolzarb yoʻnalishlaridan biriga aylangan. Ayollar ishtirokidagi kichik biznes va 

xususiy tadbirkorlik nafaqat individual daromad manbai, balki yalpi ichki mahsulot (YAHM), sanoat 

ishlab chiqarish, qurilish va bandlik kabi makroiqtisodiy koʻrsatkichlarga bevosita taʼsir koʻrsatuvchi 

omil sifatida eʼtirof etilmoqda. Shu sababli ayollar tadbirkorligining samaradorlik koʻrsatkichlarini 

oʻlchash va unga taʼsir etuvchi omillarni aniqlash — davlat siyosatining asoslanganligini 

taʼminlovchi muhim ilmiy vazifa hisoblanadi. 

Oʻzbekiston Respublikasida 2022–2026-yillarga moʻljallangan «Yangi Oʻzbekiston» 

taraqqiyot strategiyasi doirasida [3] kichik biznes va xususiy tadbirkorlikni rivojlantirish ustuvor 

yoʻnalish sifatida belgilangan. Andijon viloyati ushbu yoʻnalishda alohida oʻringa ega: viloyatda 

kichik biznes ulushi YAHMda 2024-yilda 70,1 foizni tashkil etib[1], bu koʻrsatkich mamlakatdagi 

tadbirkorlik faolligining muhim hududiy indikatori hisoblanadi. Shu bilan birga, sanoatda kichik 

biznes ulushi 2016-yildagi 50,4 foizlik choʻqqidan 2024-yilda 32,1 foizga tushib, soʻngra 2025-yilda 

38,0 foizga biroz tiklangan. 

Tadqiqotning ilmiy asosini shakllantirish va ishonchli xulosalarga erishish maqsadida bir-birini 

mantiqiy toʻldiruvchi metodlar majmuasidan foydalanildi. Metodlarni tanlashda asosiy mezon 

sifatida ularning rasmiy statistik maʼlumotlar bilan ishlashga mosligi, samaradorlik koʻrsatkichlarini 

miqdoriy baholashga yaroqliligi va amaliy tavsiyalar ishlab chiqishga xizmati eʼtiborga olindi. 

Tadqiqotning boshlangʻich bosqichida hujjatli tahlil metodi qoʻllanildi. Oʻzbekiston 

Respublikasi Prezidentining “2022 — 2026-yillarga moʻljallangan Yangi Oʻzbekistonning taraqqiyot 

strategiyasi toʻgʻrisida” PF-60-son Farmoni (2022) [3], Andijon viloyatini ijtimoiy-iqtisodiy 

rivojlantirishga doir SQ-876-IV-son Qaror (2024) [4] hamda gender kamsitishga qarshi OʻRQ-874-

son Qonun (2023) [5] mazmunli oʻrganildi. Ushbu hujjatlar ayollar tadbirkorligini rivojlantirish 

uchun yaratilgan huquqiy-meʼyoriy asosni belgilab, samaradorlik koʻrsatkichlarini shakllantirishning 

rasmiy ramkasini tashkil etadi. 

Tadqiqotning asosiy empirik qismida dinamik statistik tahlil metodi qoʻllanildi. Andijon 

viloyati statistika boshqarmasining kichik biznes va xususiy tadbirkorlikning YAHM, sanoat, qurilish 

va bandlikdagi ulushi boʻyicha 2010–2026-yillarga oid rasmiy maʼlumotlari [1], shuningdek asosiy 

kapitalga oʻzlashtirilgan investitsiyalar oʻsish surʼati boʻyicha maʼlumotlari [2] bir-biri bilan 

qiyoslanib, samaradorlik tendensiyalari aniqlandi. 

Ayollar tadbirkorligini rivojlantirishning samaradorligini baholashda kichik biznes va xususiy 

tadbirkorlikning asosiy makroiqtisodiy koʻrsatkichlardagi ulushi eng muhim indikator hisoblanadi. 

Andijon viloyati statistika boshqarmasining rasmiy maʼlumotlariga koʻra, 2010–2026-yillar 

davomida ushbu koʻrsatkichlar turli yoʻnalishda oʻzgargan. 

1-jadval.  

Andijon viloyatida kichik biznes va xususiy tadbirkorlikning ulushi (umumiy hajmga 

nisbatan, %) [1].  

Yillar YAHM Sanoat Qurilish Bandlik Inv. oʻsish 

surʼati (%) 

2010 69,1 15,5 95,0 81,0 94,6 

2012 67,3 18,6 94,2 82,8 118,9 

2014 71,3 23,4 93,2 83,7 100,7 

2016 83,6 50,4 93,2 84,4 102,4 

2018 75,1 21,2 96,9 81,7 113,7 

2020 72,7 21,4 93,3 80,8 110,6 

2022 69,5 22,4 93,8 80,2 116,5 

2023 68,6 22,2 94,5 80,7 121,2 

2024 70,1 32,1 92,8 81,3 139,4 

2025 70,1 38,0 92,5 x 109,9 

2026 

 (I chorak) 

63,1 33,4 86,5 x 101,1 

 

 1-jadval tahlili quyidagi muhim tendensiyalarni koʻrsatmoqda. Birinchidan, kichik biznes 

ulushi YAHMda 2010-yildan 2023-yilgacha pasayish tendensiyasini koʻrsatgan — 69,1 foizdan 68,6 

foizga tushib, eng past darajasiga yetgan, soʻngra 2024-yilda 70,1 foizga biroz tiklangan. 

 Ikkinchidan, sanoat koʻrsatkichi eng keskin svingni namoyish etgan: 2016-yilda 50,4 foizlik 

rekord choʻqqiga erishib, 2018-yilda 21,2 foizga qulab tushgan va 2024-yilda yana 32,1 foizga 

koʻtarilmoqda. Uchinchidan, qurilishdagi ulush barqaror yuqori — 92–97 foiz oraligʻida — saqlanib 

kelgan, bu esa ayollar tadbirkorligi uchun qurilish sohasining doimiy imkoniyatlar manbai ekanligini 

koʻrsatadi. Toʻrtinchidan, bandlikdagi ulush 80–84 foiz oraligʻida nisbatan barqaror boʻlib, kichik 

biznesning ish oʻrinlari yaratishdagi barqaror rolini tasdiqlaydi. 

Investitsiyalar oʻsish surʼati koʻpincha kichik biznes samaradorligining yetakchi (leading) 

indikatori sifatida qaraladi. Andijon viloyati statistika boshqarmasining maʼlumotlariga koʻra[2], 

tumanlar kesimida investitsiya oʻsish surʼati sezilarli farqlanmoqda. Ayollar tadbirkorligi uchun 

strategik ahamiyatga ega tumanlar boʻyicha ushbu koʻrsatkich quyidagi jadvalda aks ettirilgan. 

2-jadval.  

Ayollar tadbirkorligi uchun muhim tumanlar boʻyicha investitsiya oʻsish surʼati va 

samaradorlik indeksi (%)[2] 

Tuman 2021 2022 2023 2024 2025* 

Andijon viloyati (jami) 106,0 116,5 121,2 139,4 109,9 

Andijon tumani 114,1 116,2 114,3 329,0  139,0 

Oltinkoʻl tumani 40,5 167,1 56,6 190,7  161,9 

Paxtaobod tumani 81,0 128,6 105,1 167,5  155,6 

Shahrixon tumani 117,7 181,3 109,7 104,7 172,8 

Marhamat tumani 114,0 110,8 104,1 238,5  105,9 

Baliqchi tumani x 97,5 120,4 179,3  98,8 

Ulugʻnor tumani 94,5 145,2 107,7 261,3  117,1 

Boʻston tumani 112,7 98,5 78,3 413,3  124,3 

Asaka tumani x 69,9 51,6 351,9  36,0  

Buloqboshi tumani 90,1 x x 68,4 55,5  

Izboskan tumani 96,6 98,4 102,7 219,4  103,6 

*2025-yil yanvar–dekabr, dastlabki maʼlumotlar.  

2-jadval tahlili shuni koʻrsatmoqdaki, investitsiya oʻsish surʼati yuqori boʻlgan tumanlar — 

Oltinkoʻl (190,7%), Paxtaobod (167,5%), Andijon tumani (329,0%) — ayollar tadbirkorligi uchun 

qulay sanoat infratuzilmasiga ega. Biroq bu bogʻliqlik bir maʼnoli emas: Asaka tumanida 2024-yilda 

351,9 foizlik rekord oʻsishdan soʻng 2025-yilda 36,0 foizga keskin tushish kuzatilgan. Bu holat 

investitsiya surʼatining yalpi oʻsishi bilan ayollar tadbirkorligining barqaror samaradorligi oʻrtasida 

bevosita bogʻliqlik yoʻqligini, samaradorlikka boshqa omillar ham taʼsir etishini koʻrsatadi. 1 va 2-

jadvallar maʼlumotlarini birgalikda tahlil qilish samaradorlik koʻrsatkichlariga taʼsir etuvchi 

omillarni toʻrtta guruhga ajratish imkonini beradi. 

3-jadval.  

Andijon viloyatida ayollar tadbirkorligini rivojlantirish samaradorligiga taʼsir etuvchi 

omillar tizimi [8] 

Omillar guruhi Ijobiy taʼsir Salbiy taʼsir 

Moliyaviy omillar Investitsiyalar 3 barobarga 

oshdi (2020–2024) 

Bank kreditlari ulushi 

6,8%→1,2% (tushdi) 

Infratuzilma omillari Toʻqimachilik (Paxtaobod 

167,5%), sanoat (Oltinkoʻl 

190,7%) zonalari 

Zonalarda ayollar ishtiroki 

alohida hisoblanmaydi 

Tashkiliy omillar «Ayollar daftari» — 91 000 

nafar; «Hamroh» — 3 000 

loyiha 

Konversiya atigi 2,2% (2011 

korxona/91 000) 

Bozor va sanoat omillari Sanoat ulushi 2024→32,1%; 

2025→38,0% oʻsmoqda 

2016→2018: sanoat ulushi 

50,4%→21,2% keskin tushgan 

Bandlik omillari Bandlikdagi ulush barqaror 80-

84% (2010–2024) 

Qurilishdagi ulush 2026 I ch: 

86,5%ga tushgan 

Siklik omillar 2024: koʻp tumanlarda rekord 

oʻsish koʻrsatkichlari 

2025: bir qator tumanlarda 

keskin pasayish (Asaka 36%) 

3-jadval samaradorlikka taʼsir etuvchi omillarning ziddiyatli xarakter kasb etishini 

koʻrsatmoqda. Bir tomondan, investitsiya hajmlari oʻsgan, sanoat ulushi tiklanmoqda, bandlik 

barqaror; ikkinchi tomondan, bank kreditlarining ulushi keskin kamaygan, dasturlar konversiyasi 

past, siklik beqarorlik kuzatilmoqda. Bu ziddiyat oʻz-oʻzicha hal boʻlmaydi — u samaradorlikni 

oshirishning kompleks mexanizmini talab etadi. 

Toʻrtta samaradorlik koʻrsatkichi (YAHM, sanoat, qurilish, bandlik) oʻrtasidagi nisbat ayollar 

tadbirkorligining qaysi sohada kuchli, qaysi sohada zaif ekanligini koʻrsatadi. 2010–2026-yillar 

oraligʻida ushbu koʻrsatkichlarning oʻrtacha qiymatlari va oʻzgaruvchanlik darajalari quyidagicha: 

4-jadval 

Andijon viloyatida kichik biznes samaradorlik koʻrsatkichlarining toʻliq dinamikasi 

(2010–2026, %) [1,2] 

Yil YAHM Sanoat Qurilish Bandlik Investitsion 

surʼat 

2010 69,1 15,5 95,0 81,0 94,6 

2011 69,8 18,4 93,1 82,4 120,9 

2012 67,3 18,6 94,2 82,8 118,9 

2013 68,4 20,3 90,0 83,3 94,6 

2014 71,3 23,4 93,2 83,7 100,7 

2015 78,5 32,0 93,9 83,8 105,1 

2016 83,6 50,4 93,2 84,4 102,4 

2017 82,1 34,5 93,8 84,2 114,3 

2018 75,1 21,2 96,9 81,7 113,7 

2019 72,4 17,7 94,9 82,1 129,0 

2020 72,7 21,4 93,3 80,8 110,6 

2021 74,6 27,2 95,2 80,7 106,0 

2022 69,5 22,4 93,8 80,2 116,5 

2023 68,6 22,2 94,5 80,7 121,2 

2024 70,1 32,1 92,8 81,3 139,4 

2025* 70,1 38,0 92,5 x 109,9 

2026* (I ch) 63,1 33,4 86,5 x 101,1 

*Dastlabki maʼlumotlar.  

4-jadval toʻliq dinamikani koʻrsatmoqda: 16 yillik davrda kichik biznes samaradorligi 

koʻrsatkichlari bir tekis emas, balki sikllar boʻyicha oʻzgargan. Eng muhimi, 2016-yil alohida ajralib 

turadi: YAHM 83,6%, sanoat 50,4% va bandlik 84,4% bilan barcha koʻrsatkichlar maksimumga 

yetgan. 2023-yil esa eng past nuqta boʻlgan — YAHM 68,6%, sanoat 22,2%. Biroq 2024-yildan 

boshlab tiklaniш tendensiyasi kuzatilmoqda: sanoat ulushi 32,1 foizga koʻtarildi, 2025-yilda esa 38,0 

foizga yetdi. 

Yuqorida tahlil qilingan samaradorlik koʻrsatkichlari va omillar tizimi bir-biri bilan 

chambarchas bogʻliq boʻlib, ularni kompleks koʻrinishda muhokama qilish maqolaning asosiy ilmiy 

hissasini tashkil etadi. Tadqiqot natijalaridagi asosiy paradoks shundaki: Andijon viloyatida kichik 

biznesning bandlikdagi ulushi (81,3%, 2024) va qurilishdagi ulushi (92,8%, 2024) yuqori va barqaror 

boʻlsа-da[1], YAHMdagi ulush pasayish tendensiyasida (2016-yildagi 83,6% dan 2023-yilda 68,6% 

ga tushib, 2024-da 70,1% ga biroz koʻtarilgan). 

Bu paradoks ayollar tadbirkorligining samaradorligiga taʼsir etuvchi asosiy omillarning 

mohiyatini ochib beradi. Birinchi va eng muhim omil — moliyaviy kirish imkoniyati. Investitsiyalar 

2020-yildan 2024-yilgacha 3 barobarga oshgani[2] asosiy kapitalning shakllanishiga koʻmaklashgan, 

biroq bank kreditlarining ulushi 6,8 foizdan 1,2 foizga tushib[6], ayol tadbirkorlar uchun operatsion 

kapitalning tanqisligini keltirib chiqargan. Shu sababli YAHM ulushi koʻtarilmayapti: yirik 

investitsiyalar asosan infratuzilmaga, qurilishga ketgan (qurilish ulushi barqaror 92–97%), kichik 

biznesning qoʻshilgan qiymat yaratish qobiliyati esa zaif qolmoqda.  

Birinchi tavsiya — Bank kreditlarining ulushini oshirish maqsadida ayol tadbirkorlar uchun 

kafillik fondi tashkil etish. Hozirda 1,2 foizni tashkil etayotgan bank kreditlari ulushini[6] kamida 5–

7 foizga koʻtarish kichik biznesning operatsion kapital bilan taʼminlanishini va natijada YAHM 

ulushining oʻsishini taʼminlaydi. 

Ikkinchi tavsiya — Sanoat tebranuvdanligi muammosini hal etish uchun Paxtaobod va 

Oltinkoʻl industrial zonalarida ayollar boshqaradigan korxonalar uchun uzoq muddatli shartnomalar 

tizimini joriy etish. Bu chora sanoatdagi 32,1 foizlik ulushni[1]  barqarorlashtiradi va 2016-yilgi 50,4 

foizlik choʻqqiga qaytish uchun asos yaratadi. 

Uchinchi tavsiya — «Ayollar daftari» tizimidagi 91 000 nafar xotin-qizning[4] tadbirkorlikka 

oʻtish konversiyasini kuzatuvchi va ragʻbatlantiruvchi maxsus mexanizm joriy etish. Konversiyani 

2,2 foizdan 10 foizga koʻtarish hisobiga ayollar tadbirkorligining YAHM ulushiga qoʻshgan hissasi 

sezilarli oshadi. 

Toʻrtinchi tavsiya — Siklik beqarorlikni kamaytirish uchun investitsiya oʻsish surʼatlari yuqori 

boʻlgan tumanlarda (Oltinkoʻl 190,7%, Paxtaobod 167,5%) [2]  ayol tadbirkorlarni koʻp yillik 

moliyalashtirish tizimlari bilan taʼminlash va qurilishdagi yuqori ulush (92,8%)[1]  asosida ayollar 

qoʻlida boʻlgan qurilish materiallar ishlab chiqarish va hunarmandchilik klasterlarini tashkil etish. 

Shunday qilib, Andijon viloyatida ayollar tadbirkorligini rivojlantirishning samaradorlik 

koʻrsatkichlari — YAHMdagi ulush (70,1%), sanoatdagi ulush (32,1%), qurilishdagi ulush (92,8%) 

va bandlikdagi ulush (81,3%) [1] — turli tendensiyalarni namoyon etmoqda. Ushbu koʻrsatkichlarni 

yaxshilash uchun moliyaviy kirish imkoniyatini kengaytirish, sanoat barqarorligini taʼminlash, 

dasturlar konversiyasini oshirish va siklik beqarorlikka qarshi mexanizmlar joriy etish zarur. 

Viloyatdagi barqaror investitsiya oʻsishi⁽²⁾ ushbu islohotlar uchun yetarlicha kuchli iqtisodiy zamin 

yaratmoqda. 

